Petrarch: Ad familiares XXIV III

epistolas tuas diu multumque perquisitas 
atque ubi minime rebar inventas, 
avidissime perlegi. 

audivi multa te dicentem, 
multa deplorantem, 
multa variantem, 
Marce Tulli, 
et 
qui iam pridem qualis preceptor aliis fuisses noveram, 
nunc tandem 
quis tu tibi esses 
agnovi. 
Unum hoc vicissim a vera caritate profectum non iam consilium sed lamentum audi, ubicumque es, 
quod unus posterorum, 
tui nominis amantissimus, 
non sine lacrimis fundit. 
o inquiete semper atque anxie, 
vel ut verba tua recognoscas , 
«o praeceps et calamitous senex», 
quid tibi tot contentionibus et prorsum nihil profuturis simultatibus voluisti? 

ubi et aetati et professioni et fortunae tuae conveniens 
otium reliquisti? 
quis te falsus gloriae splendor senem adolescentium bellis implicuit 
et per omnes iactatum casus ad indignam philosopho mortem rapuit? 
heu et fraterni consilii immemor 
et tuorum tot salubrium praeceptorum, 
ceu nocturnus viator lumen in tenebris gestant, 
ostendisti secuturis callem, in quo ipse satis miserabiliter lapsus es. 


omitto Dionysium, 
omitto fratrem tuum ac nepotem, 
omitto, 
si placet, 
ipsum etiam Dolabellam, quos nunc laudibus ad caelum effers, 
nunc repentinis malidictis laceras: 
fuerint haec tolerabilia fortassis. 
Iulium quoque Caesarem praetervehor, 
cuius spectata clementia ipsa lacessentibus portus erat; 
magnum praeterea Pompeium sileo, 
cum quo iure quodam familiaritatis quidlibet posse videbare. 
sed quis te furor in Antonium impegit? 
Amor credo reipublicae, quam funditus iam corruisse fatebaris. 
quodsi pura fides, si libertas te trahebat, 
quid tibi tam familiare cum Augusto? 
quid enim Bruto tuo responsurus es? 
«siquidem» inquit, 
«Octavius tibi placet, 
non dominum fugisse 
sed amiciorem dominum quaesisse videberis». 

aeternum vale, mi Cicero.

apud superos, ad dexteram Athesis ripam, in civitate Verona Transpadanae Italiae, XVI Kalendas Quintiles, anno ab ortu Dei illius quem tu non noveras, MCCCXLV.

